
Xiana é unha nena de sete anos que vive coa súa familia en 
Salceda de Caselas.

Encántanlle os animais e leva tempo pensando en adoptar 
un can.

Ana e Miguel, a nai e o pai da nena, falan con Xiana da 
responsabilidade que supón ter un animal na casa e, 
despois de explicarlle en detalle as tarefas que deberá 
afrontar, valoran que xa está preparada para ocuparse do 
seu coidado, sempre baixo supervisión adulta.

Xiana fai unha lista con todo o que precisa o animal. A 
nena conta os días para ter compañía e baixar a xogar e 
correr polo parque coa súa mascota.

A familia decide visitar o Centro de Acollida e Protección 
de Animais (CAAN) da Deputación de Pontevedra para 
informarse sobre o proceso de adopción.

Todos están felices por iniciar esta nova aventura. 

Promete ser un outono moi divertido na casa de Xiana, 
que xa fixo plans coas súas amigas para saír de paseo coa 
súa mascota despois de clase.



Xiana vai cantaruxando no coche camiño de Meis. 
Está algo inqueda porque en poucos minutos coñe-
cerá a súa nova compañeira de aventuras. Leva 
semanas facendo plans e imaxinando a súa nova 
vida cun can. Non lle dá chegado o momento!

A familia ao completo acode ao CAAN da Deputa-
ción de Pontevedra para formalizar o proceso de 
adopción. Queren darlle unha segunda oportunida-
de a algún animal abandonado. 

O veterinario seleccionou varias cadelas que pode-
rían adaptarse ás condicións de vida da familia de 
Xiana. Revisan cada situación para facilitar a convi-
vencia e para que a adopción sexa todo un éxito.

Nada máis entrar pola porta, 
xorde inmediatamente a química 
entre Xiana e Onza. A cadela xira 
arredor da cativa e ole a súa roupa. 
A cadela acaríñase cando Xiana lle 
pasa a man polo lombo. É o inicio 
dunha fermosa amizade.



Durante a viaxe de regreso a Salceda de Caselas, Ana 
e Miguel cóntanlle a Xiana a historia de Onza, unha 
cadela de cinco anos que atopou un veciño nunha 
estrada comarcal do Salnés e que estaba morta de 
sede e fame.

As circunstancias da súa chegada ao CAAN foron 
tristes, pero a familia de Xiana propúxose que a histo-
ria de Onza tivese un final feliz no seu novo fogar.

A cadela está a piques de iniciar unha nova vida en 
Salceda de Caselas. Leva o chip posto, as vacinas ao 
día e está esterilizada. 

Onza viaxa cun arnés ben suxeita ao 
vehículo. Non lle gusta o ruído do motor 
e ponse algo nerviosa, pero Xiana trata 
de tranquilizala facéndolle aloumiños. 
Quere que se sinta segura desde o 
primeiro momento. Ela nunca sería 
capaz de abandonala.



Os comezos nunca son sinxelos. Ao chegar á casa, 
Onza amósase insegura porque non recoñece o 
lugar. Cóstalle cruzar a porta e, desconfiada, pasa 
un bo rato percorrendo o piso de habitación en 
habitación. Todo é novo. Todo ole distinto. “Quen 
será esta xente?”, pensará a cadela un pouco 
desorientada.

Onza ladra e non para quieta, pero no CAAN xa 
informaron a familia de que este comportamento é 
habitual ante cambios importantes. Por iso danlle 
liberdade ao animal para que explore a súa nova 
casa e ensínanlle a cama que lle teñen preparada na 
galería. É importante que os animais teñan un 
espazo propio.

Cando a cadela se tranquiliza, Miguel 
decide sacala por primeira vez á rúa en 
compañía de Xiana que, orgullosa, lles vai 
contando a novidade a cantas veciñas e 
veciños se atopan. 

—É un dos días máis felices da miña vida, 
papá! —exclama entusiasmada a cativa.



A primeira noite Onza está intranquila. Xiana 
óea ladrar e faille varias visitas de madrugada 
para que non se sinta soa.

Coa emoción, a cativa érguese moi cedo. Pega 
un chimpo da cama e ve que lle falta unha 
zapatilla. Busca debaixo da cama, revisa o 
baño, mira no armario, pero nin rastro dela. O 
misterio tarda un anaco en resolverse, ata que 
decide botarlle auga e comida a Onza e desco-
bre uns sospeitosos restos de tela fucsia baixo 
a súa manta. 

A primeira lección que aprende Xiana ese día 
é que a cadela precisa xoguetes propios para 
entreterse. É necesario saír de compras, 
mercar bolsas para recoller os excrementos e 
visitar por fin o parque.

—Onde están os meus calcetíns azuis? —escói-
tase a Miguel desde o cuarto. 

Xiana mira os fermosos ollos marróns de Onza 
e sorrí, discreta. Por agora, gardará o segredo.



Xiana e Miguel saen de compras con Onza. Dan un 
breve paseo polos arredores do domicilio e visitan a 
tenda para animais do barrio. Elixen un mordedor, 
un bo peite para cepillala e unha pelota para xogar.

Nada máis saír á rúa, a cadela para inesperadamente 
para facer as súas necesidades e Xiana protesta.

—É a segunda vez en media hora —exclama a cativa.

O seu pai lémbralle que é o primeiro día de Onza en 
Salceda de Caselas e que está nerviosa porque todo é 
novo para ela. Recollen os excrementos da cadela, 
botan auga no chan e logo seguen rumbo ao parque, 
tal e como tiñan previsto. 

“Que tal se levará Onza cos cans da 
veciñanza? E coa cativada?”, vai pen-
sando Miguel durante o paseo. É impor-
tante que se relacione con outros cans, 
que coñeza o contorno no que se 
moverá a diario e, desta forma, evitar os 
altercados con outros animais ou que lle 
ladre a algunha persoa ou a asuste. 



A convivencia avanza a moi bo ritmo pero, ás 
veces, Xiana séntese frustrada porque os 
primeiros días chama por Onza pero o animal 
non responde. E non sempre fai caso das súas 
indicacións. A adaptación de Onza está sendo 
unha aprendizaxe para toda a familia.

O máis importante é que a cadela é lista e cari-
ñosa coa nena. Séntese cómoda no seu novo 
fogar e co paso dos días perciben melloras no 
seu comportamento. Onza vaise adaptando ás 
novas rutinas sen dificultade.



—Alguén colleu a miña camisola azul de 
deporte? Estaba sobre a cama! —berra Ana 
desde o cuarto. 

Xiana sospeita que Onza pode estar detrás 
deste novo misterio sen resolver.

—Nos últimos días as cousas parecen mudar 
de sitio sen razón aparente —comenta 
Miguel despreocupado mentres a súa filla 
sorrí de novo ollando cara a Onza.



É venres pola tarde e a Xiana convidárona 
ao aniversario dunha veciña. O traxecto é 
de cinco minutos camiñando, así que Ana 
e Miguel pensan que é un bo momento 
para probar a deixar soa a Onza por 
primeira vez na casa. 

A rutina de separación debe ser progresi-
va e comezar por períodos moi curtos de 
tempo. A fin de semana proban a deixala 
soa mentres baixan unhas caixas de roupa 
ao rocho e o domingo cando van recoller 
comida a un restaurante do barrio.

A familia quere que Onza comprenda 
canto antes que está segura no seu novo 
fogar e que sempre volverán por ela. Co 
paso dos días a cadela vólvese máis inde-
pendente e agarda a que Xiana regrese do 
cole con moitas ganas de xogar e cunha 
chea de lambetadas.



A familia decidiu adoptar a Onza a finais 
de agosto para poder pasar tempo con 
ela e facilitar o proceso de adaptación 
antes da volta ao cole. Teñen quendas 
ben organizadas para garantir o benestar 
da cadela, que está cada día máis feliz.

Polas mañás Ana encárgase de darlle de 
comer a Onza e de sacala a pasear a primeira 
hora antes de marchar ao traballo. Miguel 
recolle a Xiana no cole e saen a dar un breve 
paseo con ela antes de preparar a comida.

A cadela adaptouse moi ben aos costumes da 
familia e ao barrio. Polas tardes van todos 
xuntos ao parque ou a facer recados. Non 
tiveron ningún problema cos cans da veci-
ñanza e polas noites é cando Miguel e Onza 
saen xuntos a dar unha volta antes de 
durmir. A esa hora Xiana xa está na cama.



Onza leva dúas semanas en Salceda de Caselas e hoxe á 
tarde teñen cita no centro veterinario para facerlle unha 
ficha á súa nova paciente e planificar cando poñerlle as 
vacinas ou desparasitala. 

Xiana non entende por que a cadela debe ir á clínica se 
non está enferma, pero súa nai explícalle que deben 
facerlle un seguimento e que cada dous meses pasarán 
pola clínica para asegurarse de que todo vai ben e de que 
Onza goza de boa saúde. 



Para festexar que a adaptación está sendo un 
éxito e que Onza xa é unha máis da familia, apro-
veitan o último día de vacacións para saír xuntos 
a almorzar nun restaurante con xardín que 
admite mascotas. Queren compartir todas as 
súas actividades coa cadela e que estea ao aire 
libre o máximo tempo posible.

Por sorte, cada vez hai máis establecementos 
aos que se pode acudir con mascotas respectan-
do as normas de hixiene e seguridade.



É xoves e Xiana érguese cedo para chegar pun-
tual o primeiro día de clase. A noite anterior 
deixou a roupa e a mochila preparadas, pero á 
hora de saír da casa pola mañá non atopa un dos 
seus tenis. 

Ela e Miguel poñen o cuarto patas arriba. Pero o 
tempo aprema e teñen que buscar unha alternati-
va para non chegar tarde. Este ano Xiana comeza 
o curso con sandalias vermellas, que foi o primei-
ro que atoparon.

—Desapercibida non pasarei! —comenta entre 
risas a cativa antes de baixar do automóbil.

Onza pasa a mañá entretida cos seus xoguetes e 
recibe con grandes brincos a Xiana. Durante a 
comida Miguel e Xiana aproveitan para repasar a 
roupa e os pequenos obxectos que perderon de 
vista nas últimas semanas. 

Unha camisola de mamá, calcetíns de todas as 
cores, calzado de Xiana, un peluche verde, un 
chisqueiro… “Estará a lavadora estragada?”, 
pregúntase Miguel.

Xiana mira con tenrura o seu pai e pensa que é o 
momento de contarlle a verdade. Convídao a 
visitar con ela a cama e o cesto dos xoguetes de 
Onza e alí dentro aparece de todo. 

—Isto parece unha feira! —exclama sorprendido.

Roupa, xoguetes, utensilios de cociña, un bote de 
crema solar… A cadela foi recollendo cousas da fami-
lia que atopaba no chan ou por riba da cama ata facer-
se cun pequeno tesouro. Xoga con elas mentres van 
ao cole e ao traballo e os bota de menos.

Miguel, sorprendido, acaricia no lombo a pequena 
ladroa e Xiana bótalle un sorriso cómplice á cadela e 
cóntalle ao seu pai que hai días que coñecía o segre-
do. Os tres acaban no chan. Misterio resolto! 

De agora en diante a familia deberá deixar os obxec-
tos que poidan ser perigosos fóra do alcance desta 
cadela exploradora.

